
Benetako arriskua hanka bikoa denean 

txakur arriskutsuak. Jaurlaritzak animaliok izateko baldintzak arautu zituenetik, kalean ia ez dira ikusten zerrenda beltzeko txakurrak 

i. bilbao / a. Renteria - BILBO / BAIONA 

Eusko Jaurlaritzak txakurrak edukitzeko baldintzak arautuz dekretua onartu zuenetik, 2004ko ekainean, ia desagertu egin dira kaleetatik pit bull terrier, staffordshire bull terrier eta american staffodshire terrier arrazetako animaliak. Horiek dira txakur arriskutsuen zerrendako lehen hirurak. Adituek diotenez, hala ere, arriskua ez datza animaliengan «euren nagusiengan baino». 

«Garai batean modan zen rottweiler moduko txakurrak izatea, baina gaur ia desagertu egin dira kaleetatik. Ez dira ikusten, ez bada txakur-hazleen eskuetan», esan dio Berriari Jose Tribiño albaitariak. Jaurlaritzak iazko ekainean, eta Nafarroako Gobernuak hilabete beranduago, 2002ko martxoan Espainiako agintariek arriskutsuak izan daitezkeen txakurren inguruan onartutako errege-dekretua garatu besterik ez zuten egin.Gasteiz eta Iruñeko dekretuek baldintza zorrotzak finkatzen zituzten zerrenda beltzeko txakurren nagusi izan nahi dutenentzat: txakurra kalera ateratzen duten guztietan gainean eraman beharko dituzte animaliaren agiriak; aldi oro lotuta eraman beharko dute, muturrekoa jarrita duela; etxean animaliarentzako leku egokia izan beharko dute; eta, ezinbestean, erantzukizun zibileko asegurua izan beharko dute.Ez hori bakarrik. Arriskutsuen zerrendan ageri diren 8 arrazetako txakur baten jabea izan nahi duenak, adin nagusikoa izateaz gain, animalia gobernatzeko adina gaitasun fisikoa eta egokimen psikologikoa baduela frogatu beharko du azterketa psikologikoa gaindituz. 

«Gidatzeko karneta lortzeko egin behar denaren antzekoa da», dio Tribiñok. Arazoa, «betikoa da, legea ardura dutenek bakarrik betetzen dituztela, ez ardurabakoek», esan du. Duen esperientziak erakutsi dio arazoak sortzen dituzten txakurren ugazabak izan ohi direla lotu barik eta txertoa eman edo txipa jarri barik eramaten dituztenak. 

Albaitariak, haserre 

Inoiz harrapatzen badituzte ere, gertatzen zaien larriena txakurra kentzea izaten da, eta «beraiei horrek, bost! beste bat lortuko dute eta», kritikatu du. 

Albaitariak haserre daude Administrazioak auzia arautzeko erabili duen prozedurarekin. Aipatutako zerrenda beltzari ere, «zentzubakoa» irizten dio Tribiñok, irizpide zientifikorik gabe egina: «Animaliak ez dira bortitzagoak arrazaren arabera, baizik eta txakurra bera, dena delakoagatik, bortitza delako», dio.Ondo hezi eta gizarteratuz gero, zerrendako txakurrak gainerakoen modukoak direla argitu du. Gakoa ei da erasoa gertatuz gero. «Bortitzagoa izango dela beti eraso egin duenak txakur handia bada. Txakur txiki baten erasoak ez ditu horren ondorio larriak eragingo, baina izatez bestea bezain oldarkorra izan daiteke», gaineratu du.Iritzi berekoak dira Atea animalien aldeko elkartekoak. Ez dute aintzat hartzen animaliak taldeka sailkatzea, arraza bateko txakur guztiak zaku berean sartuaz. «Horri, gizakiokin egiten denean, arrazakeria eta sexismoa deitzen zaio», dio Idoia Lekue Gipuzkoako kideak. Arazoa, euren ustez, gizakiengan dago. Rottweiler txakurrak jarri ditu adibide: «Txakurrok gai dira inolako arazorik gabe gizakiekin elkarbizitzeko. Arazoa izaten da handiak eta indartsuak direnez, bortitzak izateko hezitzen dituztela», zehaztu du.Ateako kideen ustez araudiak ondo daude, baina horien gaineko «jarraipen zorrotzagoa» egin ezean, alperrik dira guztiak. «Animalia hartzen duenari, edozein animalia, ardura eta erantzukizunak eskatu behar zaizkio; ez dut esango adopziorako jartzen diren baldintza zorrotzak jarri behar zaizkionik, baina bai zerbait zehaztu beharko litzatekeela», gaineratu du.Albaitariei dagokienez, bestalde, Bizkaian euretako edozeinek izango du aukera aurrerantzean animalia arriskutsuen jarraipena egiteko. Aldundiak berak gaitu ditu horretarako, joan den asteartean onartu zuen dekretu baten bidez. Albaitariek internet bidez identifikatu eta sailkatuko dituzte animaliok, bakoitzari dagokion fitxa sareko atarian sartuz. Hori dio arauak.Aldundiak Jaurlaritzaren dekretua garatu besterik ez du egin, bertan albaitariak adminstrazioaren laguntzaile bezala agertzen ziren eta. Dekretu hau jarri du Tribiñok txarto egindakoen abidide bezala, Jaurlaritzaren dekretua iazko ekainean onartu zen arren, oraindik ez dabilelako interneteko zerbitzua. 

Legez antzutu beharra 

Lapurdi, Nafarroa Beherean eta Zuberoan txakur guztiak, sortzetik, tatuatu behar dira eta egin dezaketen kalteak babestuko dituen segurantza hartu behar du jabeak. Gainera, karrikara ateratzen den unetik, mozala eta uhala jarri behar dizkio. 

Arau orokorra hori bada ere, arau zehatzagoak badaude eta bi txakur mota bereizten ditu legeak. Lehen mailan Pit Bull deritzon txakurra da, biziki bortitza eta erasorako joera naturala duena. Txakur mota ezberdinen gurutzaketaren ondorio dira txakurrok. Frantziako Gobernuak horiek desagertarazteko ebazpena agertu zuen 1999an. Geroztik jabeek sistematikoki antzutu behar dituzte. Txakur horien ugalketa errotik ekiditea da legearen xedea. Horrez gain araudi zorrotza bete behar dute.Bigarren mailan Bull Terrier bezalako txakur arrazak daude. Horiek ere arauak bete behar dituzte baina ez daude antzutzeko agindupean. Handiak badira ere, herri garraioan sar daitezke, gainerateko arau guztiak betetzen badituzte. Kasu jakin batzuetan enpresa batek debeku aginduak ezar ditzake baina gaineratekoetan onartzen dituzte txakur handiak ere. 

Txakur arraza arriskutsuak 
Zerrenda: Txakur arrazen, arraza tipologien edo arraza arteko gurutzatzeen zerrendan ageri direnak, honako hauek dira: Pit Bull Terrier, Staffordshire Bull Terrier, American Staffodshire Terrier, Rottweiler, Dogo argentinarra, Fila brasildarra, Tosa Inu eta Akita Inu. 

Ezaugarriak: Zerrendan diren txakurrek muskulatura sendoa dute, itxura indartsua, irmoa, atleta-gorputza, bizkortasuna, kemena eta erresistentzia; izaera nabarmenekoa eta ausardia handiko animaliak dira; ile motza dutenak. 60-80 zentimetroko perimetro torazikoa, 50-70 zentimetroko altuera (soingurutzetik), eta 20 kilo baino gehiago. Buru handia eta sendoa daukate, kraneo zabala eta masail handiak, gihartsuak eta irtenak. Masailezur handiak eta sendoak, aho mardula, zabala eta sakona. Lepo zabala, gihartsua eta moza ere badute txakurrok. 

